
Y newyddion da
(Llythyr Paul at y Colosiaid_5)

Dych chi wedi clywed am hyn o'r blaen, pan gafodd y gwir (sef y newyddion da) 6 ei rannu gyda chi am y tro cyntaf. Mae'r newyddion da yn mynd ar led ac yn dwyn ffrwyth drwy’r byd i gyd, a dyna’n union sydd wedi digwydd yn eich plith chi ers y diwrnod cyntaf i chi glywed am haelioni rhyfeddol Duw, a dod i’w ddeall yn iawn. 7 Epaffras, ein cydweithiwr annwyl ni, ddysgodd hyn i gyd i chi, ac mae wedi bod yn gwasanaethu’r Meseia yn ffyddlon ar ein rhan ni. 8 Mae wedi dweud wrthon ni am y cariad mae’r Ysbryd wedi ei blannu ynoch chi. (1:5b-8)

Roedd Paul am i’r Colosiaid wybod fod popeth roedd Epaffras wedi ei ddysgu iddyn nhw’n wir. Pwysleisiodd eu bod nhw, ‘wedi clywed am hyn o'r blaen,’ (sef y gobaith sicr yn y nefoedd). Mae’n amlwg bod yna rai wrthi’n creu trafferth yn Colosae, a bod rhaid i Paul bwysleisio bod Epaffras wedi dysgu’r gwir iddyn nhw.
Cyfeiriodd Paul at y gwir  a’r newyddion da. Mae’n wir ein bod ni i gyd yn mynd yn hynach, a mae’n newyddion da bob tro dyn ni’n clywed am fabi’n cael ei eni’n iach a diogel. Ond be sy gan Paul o dan sylw?
Rhaid i ni fod yn gwbl hyderus ein bod ni’n deall be ydy’r newyddion da. Mae’r ateb yn y Beibl.  Dyma eiriau Paul o’i lythyr at y Corinthiaid.

1Nawr, frodyr a chwiorydd, dw i eisiau eich atgoffa chi’n llawn o'r newyddion da wnes i ei gyhoeddi i chi. Dyma’r newyddion da wnaethoch chi ei gredu, ac sy’n sylfaen i’ch ffydd chi. 2 Dyma’r newyddion da sy'n eich achub chi, os wnewch chi ddal gafael yn beth gafodd ei gyhoeddi i chi. Dw i'n cymryd eich bod wedi credu go iawn, dim 'credu' heb wir feddwl beth roeddech chi’n ei wneud.
3 Y prif beth wnes i ei rannu gyda chi oedd beth dderbyniais i, sef: bod y Meseia wedi marw dros ein pechodau ni, fel mae’r ysgrifau sanctaidd yn dweud. 4 Yna ei fod wedi ei gladdu, a'i fod wedi ei godi yn ôl yn fyw ddeuddydd wedyn, fel mae’r ysgrifau’n dweud. 5 Wedyn bod Pedr wedi ei weld, a'r deuddeg disgybl. 6 Ar ôl hynny, cafodd ei weld ar yr un pryd gan dros bum cant o’n brodyr a’n chwiorydd ni sy’n credu! Mae'r rhan fwya ohonyn nhw’n dal yn fyw heddiw, er bod rhai sydd bellach wedi marw. 7 Yna gwelodd Iago fe, a'i gynrychiolwyr eraill i gyd. 8 Ac yn olaf, ces i ei weld – ie, fi, yr ‘erthyl’ o apostol. (1 Corinthiaid 15:1-8)


    Yn ôl adnod 2 be mae’r newyddion da yn wneud?

    Pam wnaeth y Meseia farw?


     Be ddigwyddodd iddo ddeuddydd wedyn?


    Tua faint o bobl welodd Iesu ar ôl iddo ddod yn ôl yn fyw?


    Y cwestiwn sy’n codi’n naturiol ydy – ein hachub o beth?
Dyn ni bellach wedi cael ein derbyn i berthynas iawn gyda Duw am fod gwaed y Meseia wedi ei dywallt. Does dim amheuaeth, felly, y byddwn ni’n cael ein harbed ganddo rhag cael ein cosbi! 10 Os mai marwolaeth Mab Duw wnaeth ein perthynas ni â Duw yn iawn (a hynny pan roedden ni'n dal yn elynion iddo!), does dim amheuaeth o gwbl, gan ein bod ni bellach yn y berthynas yma, y byddwn ni’n cael ein hachub am ei fod yn fyw! (Rhufeiniaid 5:9-10)

Be ydyn ni’n ei osgoi wrth gredu fod gwaed Iesu wedi ei dywallt drosom ni ac yn ein lle?

Yn ôl y Beibl, dyma’r gosb dyn ni’n ei hosgoi os dyn ni’n credu yn Iesu Grist:

...y llyn tân sy’n llosgi brwmstan ydy eu lle nhw! Dyna'r ‘ail farwolaeth’.(Datguddiad 21:8)

Duw ydy’r un i’w ofni – mae’r gallu ganddo e i ddinistrio'r person a'i gorff yn uffern. (Mathew 10:28)

